
	1. ՀՀ ֆինանսների նախարարություն
	22.05.2025թ․

	
	N 01/34-3/11690-2025

	Անհրաժեշտ ենք համարում նշել նաև, որ վերոնշյալ պայմանագրերից թվով 7-ի դեպքում ավելացվող աշխատանքների ծավալները գերազանցում են պայմանագրերի գնի 100 տոկոսը, իսկ Լոռու մարզի Ագարակի միջնակարգ դպրոցի վերանորոգման/հիմնանորոգման նպատակով կնքված պայմանագրի դեպքում լրացուցիչ աշխատանքների ծավալը կազմում է պայմանագրի գնի 211.8 տոկոսը:
Այս կապակցությամբ գտնում ենք, որ նշված օբյեկտների գծով նման թույլտվության տրամադրումը բովանդակային տեսակետից ենթադրում է մեկ անձից գնման ձևով աշխատանքների ձեռքբերում: Հետևաբար, առաջարկում ենք քննարկել նշված թվով 7 պայմանագրերը երկկողմ համաձայնությամբ լուծելու հնարավորությունը՝ նկատի ունենալով, որ եթե այդ աշխատանքները հրատապ են, ապա պատվիրատուն կարող է կայացնել կարիքի բավարարումը մեկ անձից գնման ձևով իրականացնելու որոշում: Եթե կարիքի բավարարումը հրատապ չէ, ապա նոր պայմանագրերը կնքվեն գնման մրցակցային ձևով (օրինակ՝ հրատապ բաց մրցույթ):
	Նախագծի վերաբերյալ ունենք նաև հետևյալ դիտարկումը.
	Քանի որ աշխատանքների ծավալների ավելացման տոկոսներն էական են՝ առաջարկում ենք նախագծի հիմնավորմամբ անդրադարձ կատարել, թե ինչ տեխնիկական պահանջներ են փոփոխվել, որի արդյունքում լրացուցիչ աշխատանքների կատարման անհրաժեշտություն է առաջացել, և ում կողմից են գնահատվել և հաստատվել ինչպես նախնական, այնպես էլ լրացուցիչ աշխատանքների կատարման կարիքները:
	Ընդունվել է ի գիտություն
7 պայմանագրի մասով առաջարկը կներկայացվի ՀՀ փոխվարչապետի գրասնեյակ՝ ՖՏԿ–ին քննարկելու նպատակով։ Ներկայումս նախագիծը չի խմբագրվում։
Ինչ վերաբերում է հիմնավորումներին, ապա նշվել է, որ պատվիրատուի կողմից աշխատանքների ընթացքում ուսումնասիրվել են լրացուցիչ պահանջները՝ նորոգումն ամբողջականացնելու համար, իսկ նոր տեխնիկական առաջադրանքները վերաբերում են հիմնականում պատուհանների և դռների փոխարինմանը, տանիքի նորոգմանը, ջեռուցման համակարգի և կոյուղագծերի նորոգմանը։


	2․ Հայաստանի տարածքային զարգացման հիմնադրամ
	22.05.2025թ․

	
	N Ե//1511-25

	Ի կատարումն ՀՀ փոխվարչապետ Տիգրան Խաչատրյանի գրասենյակի ղեկավար Արման Ադիլխանյանի թիվ 03.1/03.62/16068-2025 հանձնարարականի` հայտնում ենք, որ Հայաստանի տարածքային զարգացման հիմնադրամը դիտողություններ և առաջարկություններ չունի նույն հանձնարարականին կից ներկայացված ՀՀ կառավարության որոշումների նախագծերի առնչությամբ:
	Ընդունվել է ի գիտություն

	3. ՀՀ արդարադատության նախարարություն
	21.05.2025թ․

	
	N /27.4/22572-2025

	ՀՀ կառավարության 2017 թվականի մայիսի 4-ի N 526-Ն որոշմամբ հաստատված կարգի 56-րդ կետի 2-րդ ենթակետի համաձայն՝ արգելվում է պայմանագրում, իսկ եթե պայմանագրի գինը գործոնային է, ապա նաև այդ պայմանագրին կից հաջորդող յուրաքանչյուր տարիներին կնքված համաձայնագրում կատարել այնպիսի փոփոխություններ, որոնք հանգեցնում են գնվող ապրանքների, աշխատանքների և ծառայությունների ծավալների կամ ձեռք բերվող գնման առարկաների միավորի գնի կամ պայմանագրի գնի արհեստական փոփոխման: Արհեստական են համարվում պայմանագրով նախատեսված աշխատանքների կամ ծառայությունների ծավալների ավելացումը, որը գերազանցում է պայմանագրի ընդհանուր գնի տասը տոկոսը, բացառությամբ սույն կարգի 23-րդ կետի 4-րդ ենթակետով հաստատված ցանկում ներառված գնումների: Պայմանագրով նախատեսված աշխատանքների կամ ծառայությունների ծավալները կարող են ավելանալ միայն պայմանագրով աշխատանքի կատարման կամ ծառայության մատուցման համար սահմանված ժամկետում։
ՀՀ կառավարության 2017 թվականի մայիսի 4-ի N 526-Ն որոշմամբ հաստատված կարգի 57.1-րդ կետի համաձայն՝ յուրաքանչյուր առանձին դեպքում, հիմնավորելով պայմանագրի կատարման և (կամ) կառավարման առանձնահատկությունը, պատվիրատուն կարող է պայմանագրով նախատեսված ապրանքի մատակարարման, աշխատանքների կատարման կամ ծառայությունների մատուցման ընթացքում դիմել Հայաստանի Հանրապետության կառավարությանը (սահմանված կարգով ներկայացնելով համապատասխան Հայաստանի Հանրապետության կառավարության որոշման նախագիծ)` հայցելով վերջինիս թույլտվությունը պայմանագրում սույն կարգի 56-րդ կետով նախատեսված պայմաններից տարբերվող պայմաններ սահմանելու կամ սահմանված պայմանները չկիրառելու համար:
Այս դեպքում, Հայաստանի Հանրապետության կառավարությունը, հաշվի առնելով պայմանագրի կատարման և (կամ) կառավարման առանձնահատկությունը, կարող է իր որոշմամբ թույլատրել սահմանել պայմանագրում սույն կարգի 56-րդ կետով նախատեսված պայմաններից տարբերվող պայմաններ կամ չկիրառել սահմանված պայմանները:
Նախագծերին կից ներկայացված հիմնավորումներից պարզ է դառնում, որ դրանցում ներկայացված են միայն ընդհանրական և չհիմնավորված վերլուծություններ, իսկ ընդհանուր կանոնի համաձայն՝ պայմանագրով նախատեսված աշխատանքների կամ ծառայությունների ծավալների ավելացումը թույլատրվում է այն դեպքում, երբ դա չի գերազանցում  պայմանագրի ընդհանուր գնի տասը տոկոսը, իսկ այդ կանոնից կարող է սահմանվել բացառություն միայն յուրաքանչյուր առանձին դեպքում, հստակ հիմնավորելով պայմանագրի կատարման և (կամ) կառավարման առանձնահատկությունը։
Հիմք ընդունելով վերոգրյալ իրավանորմի դրույթները՝ գտնում ենք, որ վերոնշյալ նախագծերի այն կարգավորումները, որոնցով նախատեսվում է մի շարք գնման պայմանագրերում կատարել պայմանագրով ձեռքբերվող աշխատանքների և ծառայությունների ծավալների ընդհանուր գնի մինչև 200 տոկոս ավելացում, ունի լրացուցիչ հիմնավորման և հստակեցման կարիք, մասնավորապես՝ անհրաժեշտ է յուրաքանչյուր պայմանագրի մասով հենց հիմնավորման մեջ հստակ և մանրամասն ներկայացնել այն կատարման և (կամ) կառավարման առանձնահատկությունը, որոնցով պայմանավորված Կառավարությունը պետք է թույլատրի նշված պայմանագրերում կատարել համապատասխան փոփոխությունները՝ բացառելով նաև որոշակի փաստաթղթերի, այդ թվում՝ նախահաշիվների և այլ փաստաթղթերի ներկայացումը էլեկտրոնային հղումների միջոցով, քանի որ դրանք հնարավորություն չեն տալիս շահագրգիռ անձանց ազատ հասանելիություն ունենալ անհրաժեշտ փաստաթղթերին։
	Ընդունվել է ի գիտություն
Ծավալների ավելացումը 10 տոկոսից ավել կատարելու դեպքում ՀՀ կառավարության թույլտվությունը ստանալու համար կազմված են ՀՀ քաղաքաշինության և գնումների օրենսդրությամբ պահանջվող փաստաթղթերը (ներկայացված են նախագծին կից), իսկ համառոտ նկարագրությունը, թե ինչ տեսակի աշխատանքների համար են ավելացվում ծավալները, գրված է նախագծի հիմնավորման մեջ։

	4. ՀՀ քաղաքաշինության կոմիտե
	21.05.2025թ․

	
	N 01/16.1/8042-2025

	«Դպրոցների վերանորոգման/հիմնանորոգման նպատակով կնքված գնման պայմանագրերում փոփոխություն կատարելու թույլտվություն տալու մասին» ՀՀ կառավարության որոշման նախագծի վերաբերյալ ՀՀ քաղաքաշինության կոմիտեն դիտողություններ և առաջարկություններ չունի:  
	Ընդունվել է ի գիտություն

	5. ՀՀ վարչապետի աշխատակազմի իրավաբանական վարչություն
	

	
	

	Ներկայացված նախագծով նախատեսվում է թույլատրել Հայաստանի տարածքային զարգացման հիմնադրամին կատարել ձեռքբերվող աշխատանքների ծավալների ավելացում՝ փոփոխություններ կատարելով մի շարք գնման պայմանագրերում՝ չկիրառելով Հայաստանի Հանրապետության կառավարության 2017 թվականի մայիսի 4-ի N 526-Ն որոշմամբ հաստատված կարգի 56-րդ կետի 2-րդ ենթակետի պահանջները: Սակայն հարկ է նկատի ունենալ, որ առաջարկվող կարգավորումը չի բխում «Գնումների մասին» օրենքի 13-րդ և 25-րդ հոդվածի դրույթներից, ըստ որի՝ արգելվում է փոփոխել պայմանագրով նախատեսված ապրանքների, աշխատանքների և ծառայությունների բնութագրերը:
 Բացի այդ հարկ է նշել նաև, որ նախագծի նախաբանում նշված ՀՀ կառավարության 2017 թվականի N526-Ն որոշման հավելվածի 57.1-ին կետը չի կարող բավարար իրավական հիմք դիտարկվել կառավարության կողմից այդպիսի թույլտվություն տրամադրելու համար, քանի որ հավելվածի 57.1-ին կետով նախատեսվում է, որ  (…) այն չի վերաբերում այն դեպքերին, երբ պայմանը սահմանված է օրենքով կամ բխում է օրենքի պահանջից: 

